
1 Pedr_(28)
1 Pedr 5: 1-4

1 Gair i chi sy’n arweinwyr yn yr eglwys. (Dw i am eich annog chi fel un sy’n arweinydd fy hun, ac a welodd y Meseia’n dioddef. Bydda i hefyd yn rhannu ei ysblander pan ddaw i’r golwg!): 2 Gofalwch am bobl Dduw fel mae bugeiliaid yn gofalu am eu praidd. Gwnewch hynny’n frwd, dim am eich bod chi’n cael eich gorfodi i wneud, ond am mai dyna mae Duw eisiau. Ddim er mwyn gwneud arian, ond am eich bod yn awyddus i wasanaethu. 3 Peidiwch ei lordio hi dros y bobl sy'n eich gofal chi, ond eu harwain trwy fod yn esiampl dda iddyn nhw. 4 Wedyn pan fydd y Meseia, y Pen Bugail, yn dod yn ôl, cewch wobr fydd byth yn dod i ben: coron hardd sydd byth yn gwywo.
Hyd yn hyn mae pob rhan o lythyr Pedr wedi ei gyfeirio at yr holl Gristnogion oedd ar wasgar ac yn wynebu erledigaeth. Ond mae’r geiriau yma wedi eu hysgrifennu’n benodol at arweinwyr eglwysi. 
I rai sy’n dadlau nad ydy eglwysi angen arweinwyr – dych chi’n anghywir. Mae yna reswm da pam mae Iesu’n galw ei hun yn fugail a’i bobl yn ddefaid! Dydy defaid ddim yn cael eu hystyried yn anifeiliaid doeth iawn – y gwrthwyneb sy’n wir amdanyn nhw ar y cyfan. Lle mae un ddafad yn mynd, mae’r gweddill yn ei dilyn, boed hynny’n ddoeth ai peidio. Mae defaid yn greaduriaid sy’n crwydro, yn mynd yn sownd mewn drain ac yn disgyn i ambell bydew. Nid y ddafad fyddai’n fuddugol mewn bowt yn erbyn blaidd neu lew (fel dyn ni’n ddysgu o hanes y Brenin Dafydd pan oedd o’n fugail). Mae defaid angen bugail i ofalu amdanyn nhw! 
Rhannu o’i brofiad personol oedd Pedr – roedd o’n arweinydd oedd wedi ei benodi yn uniongyrchol gan Iesu, ac felly’n deall y gwaith o fod yn un o fugeiliaid pobl Dduw. Drwy’r Testament Newydd mae’n glir y dylai pob Cristion fod yn aelod mewn eglwys – un eglwys. Mae’n amhosib trafod hynny yn yr astudiaeth hon, ond dylen ni sylwi yn y darn yma o’i lythyr fod Pedr yn dweud wrth yr arweinwyr i edrych ar ôl eu praidd. Dydy bugeiliaid ddim yn gofalu am bob dafad sy’n crwydro’r tir  - mae bugeiliaid a chyfrifoldeb penodol dros eu praidd eu hunain. Dros amser mae bugail yn dod i adnabod ei ddefaid a’u harferion – wrth gwrs byddai’n rhoi help llaw petai’n dod ar draws dafad ar y mynydd oedd wedi crwydro o rywle arall a mynd i drafferthion – ond i fugail, mae digon o waith gofalu am ei braidd ei hun. 
Mae galwad ar arweinwyr eglwys i wneud eu gwaith i’r safon uchaf, o’u gwirfodd, am mai dyna sy’n plesio Duw. Dydy arweinwyr eglwysi ddim i fod i gael eu gyrru gan arian na’r awydd i fod yn gyfoethog, ond gan yr awydd i wasanaethu. Dydy gwasanaethu eraill ddim yn waith hawdd! Mae brwydro yn erbyn y ‘Fi’ fawr yn waith andros o anodd i bawb, ond dyna ydy’r alwad gyson drwy lythyr Pedr. Cyfrifoldeb arweinydd ydy arwain trwy esiampl – esiampl ym mhob agwedd o fywyd. Does gan arweinyddion eglwysi ddim hawl i bregethu a dysgu eraill i ddod ymlaen â’i gilydd os ydyn nhw eu hunain wedi pwdu hefo hanner eu cynulleidfa. Hyd yn oed pan mae aelodau’r eglwys yn anghywir, wedi bihafio’n wael, wedi bod yn anghwrtais a hunanol – mae’n amlwg mai disgwyliad Pedr ydy bod y bugail yn ymostwng ei hun, yn ceisio heddwch ac yn trin pawb yn barchus. (Wrth gwrs mae gan arweinydd eglwys yr hawl a’r awdurdod i ddisgyblu ei braidd hefyd – mater arall ydy hynny.)
Er fod y llythyr yn dweud na ddylai arian fod yn flaenoriaeth i arweinydd eglwys, dydy hynny ddim yn esgus i eglwysi beidio talu eu gweinidogion yn deg! Mae’r Beibl yn dweud yn glir fod pob gweithiwr yn haeddu ei gyflog, y dylai aelodau eglwysi rannu eu bendithion gyda’i bugail, a dangos y parch a’r diolch sy’n ddyledus iddo.    

Gwaith digon anodd ydy bugeilio eglwys Dduw yn unol â safonau’r Beibl, ac i’r eglwys fore (y Cristnogion cyntaf) roedd arwain eglwys yn waith peryglus – roedd Cristnogion yn cael eu lladd, eu carcharu a’u cam-drin. Ond yma eto mae Pedr yn cynnig gair o anogaeth – y byddan nhw’n derbyn gwobr ogoneddus ar ddiwedd amser, sef coron hardd sydd byth yn gwywo. Roedd Pedr wedi gweld Brenin Nef yn gwisgo coron o ddrain, ac roedd o’n hapus iawn i allu cyferbynnu y goron ddrain gyda’r goron frenhinol sydd yn aros yn y nefoedd i bob un sy’n credu yn Iesu.
12 Mae’r rhai sy'n dal ati yn wyneb treialon yn cael eu bendithio gan Dduw. Ar ôl mynd drwy'r prawf byddan nhw’n cael eu coroni â’r bywyd mae Duw wedi ei addo i'r rhai sy'n ei garu. (Iago 1:12)

Bellach mae’r wobr wedi ei chadw i mi, sef coron y bywyd cyfiawn. Bydd yr Arglwydd, y Barnwr cyfiawn, yn ei chyflwyno hi i mi ar y diwrnod pan ddaw yn ôl – a ddim i mi yn unig, ond i bawb sydd wedi bod yn edrych ymlaen yn frwd iddo ddod yn ôl. (2 Timotheus 4:8)

